
KANGAR, 11 Oktober 2026 - Penganjuran Liga Sukan Uniti (LSU) bukan 
sekadar menggalakkan masyarakat bersukan malah turut memelihara warisan 
budaya dan memperkukuh hubungan antara rakyat. Perkara tersebut 
dinyatakan oleh YBhg Dato’ Haslina binti Abdul Hamid, Ketua Setiausaha 
Kementerian Perpaduan Negara semasa menyempurnakan Majlis Perasmian 
Liga Sukan Uniti (LSU) Tahun 2026 Peringkat Zon Utara hari ini. 
 

Penganjuran LSU Zon Utara kali ini membawa keistimewaan tersendiri dengan 
gabungan dua kategori sukan berbeza iaitu Sukan Rakyat Tradisional di 
kawasan bersejarah Muzium Kota Kayang dan Sukan Moden di D’ Futsal 
Centre, Kangar. 
 

YBhg Dato’ Haslina binti Abdul Hamid dalam ucapannya berkata, 
“Pendekatan ini memberi ruang kepada masyarakat untuk mengenali 
permainan warisan, di samping menyertai aktiviti sukan yang menjadi 
pilihan generasi masa kini. Kita mahu melahirkan generasi yang aktif dan 
berdaya saing, tanpa melupakan akar budaya serta tanggungjawab 
bersama dalam membina negara bangsa yang bersatu padu”. 
 

“Walaupun berbeza dari segi bentuk dan cara permainan, sukan tradisional 
dan sukan moden berkongsi satu keistimewaan, iaitu membuka peluang 
kepada masyarakat untuk bergaul dalam suasana yang terbuka dan inklusif.  
Peserta dapat mengenali antara satu sama lain, membina persefahaman dan 
menjalin hubungan tanpa dibatasi perbezaan kaum, bahasa atau usia,” tambah 
beliau. 
 

Penganjuran Liga Sukan Uniti telah mula dilaksanakan sejak tahun 2022 dan 
bagi edisi kali ini pelaksanaannya adalah mengikut zon bermula dari Zon 
Tengah di Kuala Lumpur pada September lalu, diikuti dengan Zon Timur di 
Terengganu, Zon Utara di Perlis, kemudian Sabah, Sarawak dan akan 
melabuhkan tirainya di Zon Selatan, Negeri Sembilan dengan sasaran 
penyertaan keseluruhan melebihi 20,000 orang. 

